
KESIMPULAN, CADANGAN DAN PENUTUP
5.0 Pengenalan
Kajian disertasi yang dilakukan oleh penulis adalah bertujuan untuk mengenal pasti tahap penguasaan  bahasa Arab pelajar  tingkatan  satu   melalui     program  Tahbīb al-Lughat al-сArabiyyat yang dijalankan dalam P&P sebaik sahaja sesi persekolahan bermula. Penguasaan bahasa Arab pelajar ini diukur melalui pencapaian pelajar dalam dua ujian yang dijalankan. Markah pelajar dinilai  melalui ujian pengesanan pada awal tahun dan markah pada peperiksaan pertengahan tahun (PPT). Tahap penguasaan bahasa Arab pelajar turut diukur melalui ujian-ujian yang dijalankan semasa P&P berjalan yang berlandaskan kepada modul program  Tahbīb al-Lughat al-сArabiyyat yang telah disarankan oleh  pihak JAPIM.

Di samping itu juga, kajian ini turut memfokus kepada membandingkan tahap minat, kesediaan dan motivasi pelajar tingkatan satu yang mempelajari  bahasa Arab sebelum dan selepas program Tahbīb al-Lughat al-сArabiyyat dijalankan dan seterusnya mengenal pasti aktiviti yang paling disukai  oleh pelajar dalam program tersebut.

Guru adalah personaliti yang paling penting dalam menjayakan program ini. Justeru, pandangan dan cadangan dari guru bahasa Arab yang melaksanakan program ini sangatlah penting dalam mengenalpasti kelebihan, kekurangan dan masalah yang berlaku di sepanjang tempoh pelaksanaan program Tahbīb al-Lughat al-сArabiyyat ini.

Sebagai menjawab segala empat persoalan kajian yang diketengahkan dalam bab satu, penulis telah mengkhususkan perbincangan bab lima ini kepada perkara-perkara berikut:
i. Dapatan kajian

ii. Masalah ketika program

iii. Kesimpulan Kajian

iv. Cadangan Penulis

v. Penutup

5.1 Dapatan kajian
Di dalam bahagian ini, penulis membincangkan dari segi minat dan motivasi pelajar untuk mempelajari bahasa Arab pada awal sesi persekolahan dan pada pertengahan tahun. Penulis juga membincangkan pencapaian pelajar dalam ujian-ujian yang telah dijalankan dalam program Tahbīb al-Lughat al-сArabiyyat berdasarkan buku panduan pelaksanaan yang disediakan oleh JAPIM. Sebagai melihat keberkesanan program ini, perbandingan juga dibuat dengan melihat penguasaan bahasa Arab pelajar berdasarkan pencapaian pelajar dalam ujian pengesanan dan Peperiksaan Pertengahan Tahun (PPT). Akhir sekali, bahagian ini akan membincangkan tentang aktiviti yang disukai pelajar ketika P&P bahasa Arab. 

5.1.1 Minat dan motivasi pelajar sebelum dan selepas program Tahbīb al-Lughat al-сArabiyyat
Minat dan motivasi pelajar sebelum dan selepas pelaksanaan program ini diukur melalui dua siri soal selidik yang dijalankan.

Berdasarkan dapatan dari kedua-dua soal selidik, adalah didapati secara keseluruhannya, pelajar-pelajar tingkatan satu di KAA SMK Doktor Burhanuddin  tahun 2008 mempunyai minat yang tinggi dan sentiasa bermotivasi untuk mempelajari bahasa Arab. Dalam erti kata lain, mereka tidak mempunyai masalah dari segi minat, kesediaan dan motivasi untuk mempelajari ilmu bahasa Arab walaupun ianya merupakan suatu perkara baru dalam hidup mereka.

Dalam soal selidik pertama yang dijalankan ke atas responden, didapati  seramai  48 orang (96%) menyatakan sebab mereka belajar di Kelas Aliran Agama di SMK Doktor Burhanuddin adalah untuk mempelajari bahasa Arab. Seramai 24 orang pelajar (48%) pula amat setuju dengan kenyataan bahawa belajar di KAA adalah pilihan mereka sendiri, 17 pelajar (34%) sangat setuju dan 9 pelajar (18%) setuju. Tidak ada pelajar yang menyatakan perasaan kurang setuju atau tidak setuju mereka dengan pernyataan tersebut.

Dari segi minat untuk mempelajari bahasa Arab, kesemua responden (50 orang pelajar) telah menyatakan bahawa  mereka memang berminat dan bersedia untuk belajar bahasa Arab kerana tidak ada seorang pelajar pun yang menyanggah  pernyataan tersebut dengan rasa kurang setuju atau tidak setuju. Kesemua mereka memilih skala amat setuju (15 orang- 30%), sangat setuju (20 orang- 40%) dan setuju sahaja (15 orang- 30%).

Kesemua responden juga didapati memang mempunyai minat dan motivasi untuk mempelajari bahasa Arab hingga ke peringkat universiti apabila 23 orang pelajar (46%) telah menyatakan mereka amat bersetuju, 15 orang  (30%) sangat setuju dan 12 orang (24%) pada peringkat setuju. Ini memberikan gambaran bahawa kesemua responden mempunyai minat dan impian untuk meneruskan pembelajaran bahasa Arab mereka sehingga ke  peringkat universiti.

Pada soal selidik kedua pula, kesimpulan yang dapat dibuat ialah pelajar memilih bahasa Arab sebagai bahasa yang paling diminati di antara tiga bahasa yang dipelajari oleh mereka, iaitu seramai 32 orang atau  64% mengatasi bahasa Inggeris seramai 13 orang (26%) dan bahasa Melayu seramai 5 orang sahaja (10%). 

Kenyataan ini dibuktikan lagi dengan melihat dari segi perasaan dan keseronokan pelajar mempelajari bahasa Arab. 36 orang pelajar (72%) mengatakan mereka lebih seronok mempelajari bahasa Arab berbanding bahasa Inggeris (10 orang (20%)) dan bahasa Melayu (4 orang (8%)). 30 orang pelajar (60%) mengatakan mereka gembira dan seronok mempelajari bahasa Arab berbanding 17 orang (34%) yang mengatakan perasaan mereka biasa sahaja. Cuma terdapat 3 orang pelajar (6%)  yang mengatakan mereka agak risau ketika mempelajari bahasa Arab yang mungkin disebabkan oleh hafalan perbendaharaan kata baru yang banyak atau risau ditanya guru ketika P&P. Tidak ada seorang pelajar pun yang merasa tertekan, benci dan  malas  mempelajari bahasa Arab. 
Selepas menjalani program Tahbīb al-Lughat al-сArabiyyat ini pula, didapati minat pelajar mempelajari bahasa Arab menjadi semakin bertambah. Soal selidik yang dijalankan mendapati majoriti pelajar menyatakan bahawa mereka semakin berminat mempelajari bahasa Arab dan perrnyataan ini berada pada min yang tinggi iaitu 4.30. Seramai 22 orang (44%) mengatakan sangat setuju, sementara 24 orang lagi (48%) mengatakan setuju. 
Dapatan dari kedua-dua soal selidik ini memberi gambaran bahawa hampir kesemua responden  sebenarnya mempunyai minat yang tinggi, sentiasa bermotivasi dan bersedia untuk mempelajari bahasa Arab.
5.1.2
Pencapaian pelajar dalam program Tahbīb al-Lughat al-сArabiyyat. 

Pencapaian pelajar dalam program ini dapat disimpulkan mengikut penilaian mingguan yang telah dijalankan seperti dapatan berikut:

1) Minggu Pertama: 

Penilaian pada minggu ini hanya tertumpu kepada kemahiran lisan. Dapatan menunjukkan semua  pelajar menguasai kebolehan untuk  menyebut dan bertutur menggunakan gantinama      ( الضَّمَائِرُ )di dalam bahasa Arab dengan betul serta    dapat  membezakan  antara     kata maskulin ( الْـمُذَكَّرُ ) dan feminin  ( الْمُـؤَنَّثُ ) dari segi kata nama   ( اْلاسْمُ )dan gantinama ( الضَّمَائِرُ )  . Selain itu, kesemua  pelajar turut  menguasai aspek penggunaan kata tanya ( الاسْـتِفْهَامُ  ): "مَنْ"  (siapa) dan    " هَلْ" (adakah),  menyebut anggota keluarga: جَدٌّ / جَدَّةٌ / ُأمٌّ / أََبٌ dan menyatakan tugas/ bidang pekerjaan (الْوَظِيْفَةُ)  di dalam bahasa Arab dengan baik dan jelas.
2)
Minggu Kedua:
Penilaian pada minggu kedua ini melibatkan ujian  secara lisan dan bertulis. Secara umumnya, pencapaian pelajar pada minggu ini menunjukkan bahawa  mod keseluruhannya berada pada tahap 4 (memuaskan) dan 5 (amat memuaskan). Didapati kesemua responden mencapai tahap sekurang-kurangnya memuaskan bagi ujian jenis menyebut dan bertutur. Ini bermakna tidak ada pelajar yang berada pada tahap kurang memuaskan atau lemah. Bagaimanapun, pada ujian menulis, masih terdapat beberapa orang pelajar yang kurang menguasai atau tidak menguasai. 

Dapatan skor markah keseluruhan pelajar pada minggu ini pula menunjukkan kesemua pelajar berjaya memperoleh markah melebihi 15/30, iaitu melepasi 50% daripada markah penuh. Bagaimanapun, masih terdapat 8 orang pelajar (16%)  yang memperolehi markah antara 15-20 sahaja. 

Maka dapatlah dibuat kesimpulan bahawa penguasaan pelajar pada minggu ini adalah baik dan memuaskan terutama dari segi lisan. Manakala dari segi penulisan, masih perlu ditingkatkan kerana ada segelintir kecil pelajar yang masih lemah dan belum menguasainya.

3)
Minggu Ketiga:


Penilaian pada minggu ketiga ini menjadi lebih teliti kerana guru perlu menjalankan ujian melalui 13 jenis item yang berlainan. Penilaian masih tertumpu kepada kemahiran menyebut dan bertutur (11 item)  dan kemahiran menulis (2  item) ujian. Markah keseluruhan adalah 65 markah. 
Secara keseluruhannya, pencapaian pelajar pada minggu ini masih  menunjukkan bahawa  mod keseluruhannya berada pada tahap 4 (memuaskan) dan 5 (amat memuaskan) terutama pada item lisan. 


Pada item   penilaian  berbentuk  penulisan  pula, min bagi ujian   menulis   didapati  semakin meningkat berbanding minggu sebelum. Bagi ujian menulis benda-benda di kelas    الْفَصْلِ )  الأَشْـيَاءُ فِي )  ialah  4.34, manakala min bagi menulis benda-benda yang terdapat di sekolah ( الأَشْـيَاءُ فِي الْمَدْرَسَةِ ِ) ialah 4.00 yang merupakan satu pencapaian yang agak memuaskan. 

Berdasarkan dapatan skor markah keseluruhan ujian pada minggu ini iaitu 65 markah, penulis telah mengkategorikan mereka kepada kumpulan cemerlang (markah 50-65) iaitu seramai   35 orang pelajar  (70%), kumpulan sederhana (markah 35-49) seramai  14 orang  (28%) dan  hanya seorang (2%) yang mewakili kumpulan lemah (markah 00-34).
Dari sini, boleh dibuat kesimpulan bahawa hanya seorang pelajar yang gagal menguasai semua item yang diuji secara keseluruhannya sedangkan pelajar lain dapat menguasainya dengan baik.

4) 
Minggu Keempat:

Dapatan daripada ujian yang dijalankan pada minggu ini mendapati tahap penguasaan pelajar pada item-item ujian yang dijalankan mengalami sedikit kemerosotan dari segi kualiti. Mod penguasaan pelajar didapati menurun iaitu berada pada tahap 4 (8 item) dan tahap 3 (3 item). Dari segi item jenis menyebut dan bertutur, didapati min hanya berada antara 3.30 (item membina dan menyebut ayat mudah)  dan 4.06 (item menyebut nama makanan dan minuman). Manakala bagi item menulis, min berada pada tahap antara 3.52 ( item menulis nama makanan dan minuman)  dan 4.10 (item  menulis laras suruhan).


Dapatan skor markah keseluruhan pada minggu keempat ini pula menunjukkan seramai 16 orang pelajar (32%) telah berjaya menguasai item yang diuji dengan cemerlang (markah 45-55) sementara 29 orang (58%) lagi dikategorikan sederhana (markah 30-44). Manakala baki 5 orang lagi (10%) didapati masih gagal menguasai item yang diuji (markah 0-29).


Kemerosotan yang berlaku ini adalah disebabkan oleh item penilaian yang dijalankan menjadi lebih sukar berbanding minggu sebelum. Umpamanya, pelajar diuji menyusun dan membina ayat mudah dan menulis menggunakan laras suruhan dan laras larangan sedangkan jumlah perbendaharaan kata yang dimiliki adalah sedikit dan sangat terhad.

5.1.3 Perbandingan Pencapaian Pelajar Dalam Ujian Pengesanan Dan Peperiksaan Pertengahan Tahun.
Hasil analisis perbandingan markah pelajar dalam dua peperiksaan iaitu ujian pengesanan pada awal tahun dan peperiksaan pertengahan tahun pada akhir penggal pertama menunjukkan berlakunya peningkatan yang memberangsangkan pada pencapaian pelajar. Justeru, dapat dilihat peningkatan yang ketara pada pelajar yang memperolehi gred A dan B pada peperiksaan pertengahan tahun berbanding pada ujian pengesanan selain penurunan pada gred C, D dan E . Analisis di bawah boleh menggambarkan pencapaian tersebut:

Jadual 5.1.3 – Perbandingan Pencapaian Pelajar Dalam Peperiksaan

	GRED
	UJIAN PENGESANAN
	PEPERIKSAAN PERTENGAHAN TAHUN

	A ( 80-100)
	9 (18%)
	16 (32%)

	B  ( 65-79 )
	19 (38%)
	26 (52%)

	C  ( 50-64 )
	12 ( 24%)
	6 (12%)

	D  ( 40-49 )
	6 (12%)
	1 (2%)

	E  ( 00-39 )
	4 (8%)
	1 (2%)

	PERATUS KELULUSAN (A-D)
	92%
	98%


Berdasarkan keputusan ujian pengesanan yang dijalankan pada awal sesi persekolahan, seramai 9 orang pelajar (18%) telah berjaya memperolehi Gred A, 19 orang lagi (38%) Gred B, 12 orang (24%) Gred C, 6 orang (12%) Gred D dan 4 orang pelajar (8%) Gred E. Mereka yang memperolehi gred E dikategorikan sebagai gagal dalam ujian tersebut kerana hanya memperoleh markah antara 0-39. Secara keseluruhan, peratus kelulusan pelajar  yang memperolehi gred A hingga D ialah  92% sahaja.

Sebaliknya pada peperiksaan pertengahan tahun pada akhir penggal pertama iaitu setelah selesai program Tahbīb al-Lughat al-сArabiyyat dilaksanakan, peratus kelulusan pelajar keseluruhannya telah meningkat  6% kepada 98%. Begitu juga dengan bilangan pelajar yang mendapat gred A dan B meningkat dengan mendadak. Seramai 16 orang pelajar (32%) telah berjaya mendapat gred A, 26 orang lagi (52%) memperolehi  gred B, 6 orang  (12%) gred C, seorang pelajar (2%) mendapat Gred D dan  terdapat  seorang pelajar (2%) yang masih gagal dalam peperiksaan ini yang menjadikan peratus kelulusan keseluruhannya 98%. 

Maka dapat disimpulkan di sini bahawa perubahan gred kepada yang lebih baik ini adalah terhasil daripada pelaksanaan program Tahbīb al-Lughat Al-сArabiyyat yang banyak membantu menyubur minat dan motivasi pelajar untuk belajar bahasa Arab. Tidak dapat disangkal lagi bahawa program yang telah diatur dan dirancang oleh JAPIM ini telah terbukti keberkesanannya pada P&P bahasa Arab melalui peningkatan  pencapaian pelajar dalam peperiksaan.
5.1.4 Aktiviti yang paling disukai pelajar ketika belajar bahasa Arab
Dapatan mengenai aktiviti P&P yang dilaksanakan oleh guru sehingga berjaya menarik minat pelajar mempelajari bahasa Arab dapat dinilai melalui jadual 5.1.4 di bawah ini:
Jadual 5.1.4  Aktiviti P&P Yang Paling Diminati Pelajar

Dari carta di atas, dapat dinyatakan di sini  bahawa aktiviti yang paling disukai pelajar ketika P&P bahasa Arab ialah permainan bahasa. Seramai 37 orang (74%) responden telah memilih permainan bahasa sebagai aktiviti yang paling diminati. Diikuti dengan aktiviti membaca teks (27 orang (54%)) dan latihan ejaan serta perbualan; masing-masing dengan 21 orang (42%). Manakala aktiviti yang dikategorikan sebagai  kurang diminati ialah lakonan (19 orang (38%)) dan sesi memperkenalkan diri hanya dipilih oleh 14 orang pelajar (28%).

5.1.5
Masalah Ketika Pelaksanaan Program
Berdasarkan pemerhatian yang dilakukan oleh penulis dan soal selidik yang dilakukan ke atas guru, sememangnya pelaksanaan program ini terpaksa melalui pelbagai halangan dan rintangan sebelum berjaya mencapai sasarannya.  Antara masalah yang dihadapi adalah seperti berikut:   
1) Pelaksanaan program ini mengambil masa 8 minggu (lebih 2 minggu daripada yang dicadangkan). Penambahan waktu ini adalah  kerana  sering bertembung dengan program sekolah yang lain. 
2) Sukatan yang dicadangkan dalam program Tahbīb al-Lughat al-сArabiyyat ini terlalu berbeza dengan sukatan pelajaran (SP) Tingkatan Satu sedia ada. Ini akan menyukarkan guru membuat penyelarasan ketika pelaksanaaannya kerana perlu menjalankan dua perkara yang berbeza secara serentak.

3) Enrolmen (bilangan) pelajar yang sering berubah pada awal tahun kerana pelajar sentiasa keluar masuk pada permulaan sesi persekolahan.

4) Aktiviti sukan dan latihan sukan yang diadakan pada sebelah pagi awal tahun menyebabkan kelas bahasa Arab pada awal tengahari selalu terganggu.

5) Hanya guru yang mengajar bahasa Arab tingkatan satu yang banyak melibatkan diri dalam menjayakan program ini.Guru lain kurang memberikan kerjasama.

6) Kelas yang tidak mencukupi untuk pelajar sesi petang (tingkatan satu dan dua) untuk memulakan kelas lebih awal. Kelas awal termasuk kelas bahasa Arab terpaksa diadakan di tempat lain yang tidak tetap kedudukannya di sekitar sekolah seperti di surau sekolah, kantin dan bilik tayangan. Ini akan menyebabkan masa P&P terganggu kerana pelajar terpaksa mencari tempat belajar yang kosong dan sesuai untuk mereka belajar.

5.2 Kesimpulan Kajian
1.
Secara keseluruhannya, setelah program Tahbīb al-Lughat al-сArabiyyat ini dilaksanakan, tahap penguasaan bahasa Arab pelajar-pelajar tingkatan satu di SMK Doktor Burhanuddin ini adalah semakin meningkat dan memuaskan walaupun terdapat segelintir kecil pelajar yang berada pada tahap yang kurang memuaskan terutama dari segi penulisan.
2.
Pelajar-pelajar tingkatan satu di sekolah ini secara keseluruhannya tidak mempunyai masalah dari segi minat, kesediaan dan motivasi untuk belajar bahasa Arab. Malah hampir kesemua mereka mengatakan mereka seronok mempelajari bahasa ini.

3.
Melalui program Tahbīb al-Lughat al-сArabiyyat yang dijalankan ke atas pelajar, didapati program ini telah meningkatkan minat mereka dan berjaya menambah perbendaharaan kata pelajar. Ini telah dibuktikan melalui dapatan markah pelajar dalam ujian yang dijalankan dalam program ini serta peningkatan gred yang bertambah baik pada peperiksaan pertengahan tahun berbanding pada ujian pengesanan di awal tahun.

4.
Sikap, kesediaan dan motivasi pelajar amat berpengaruh dalam pembelajaran bahasa kedua selain bakat bahasa yang sedia ada. Malah ketiga-tiga elemen ini diadapati turut mempengaruhi pencapaian pelajar. Pelajar yang kurang menguasai kemahiran bahasa yang diuji didapati mempunyai masalah dari segi sikap, kesediaan dan motivasi untuk belajar bahasa Arab selain  bermasalah dalam tulisan jawi. Justeru, kemahiran menulis jawi juga perlu ada bagi mereka yang ingin belajar bahasa Arab.

5.
Guru bahasa Arab yang mengajar tingkatan satu hendaklah dipilih dari kalangan mereka yang bukan sahaja menguasai ilmu bahasa dan pedagoginya, malah hendaklah memiliki ilmu psikologi yang tinggi. Guru yang kreatif,  inovatif serta prihatin terhadap keperluan anak didiknya akan menyebabkan pelajar menyanyanginya dan sentiasa ternanti-nanti kedatangannya ke kelas. Dalam hal ini, guru yang mengajar di sekolah kajian didapati adalah seorang yang dedikasi dan sangat tegas ketika mengajar tetapi boleh menjadi seperti ibu ketika di luar kelas.

6.
Guru bahasa khususnya guru bahasa Arab hendaklah sentiasa mempelbagaikan kaedah P&P mereka. Di samping mempelbagaikan teknik pengajaran dan bahan bantu mengajar yang berbeza, P&P juga tidaklah sekadar membaca teks dari buku teks yang boleh menjemukan pelajar. Segala kemudahan teknologi maklumat dan ICT hendaklah digunakan agar P&P menjadi lebih menarik. Dalam hal ini, kajian mendapati para pelajar memilih permainan bahasa sebagai aktiviti dalam P&P yang paling diminati. Berdasarkan pengalaman penulis sendiri, pelajar memang akan lebih berminat untuk belajar apabila guru menjalankan aktiviti ini sehingga setiap kali kelas, mereka pasti meminta supaya dijalankan aktiviti permainan bahasa  tetapi sepatutnya hanya  dilaksanakan dalam tempoh sekali atau dua kali dalam dua minggu.

7.  
Hasil soal selidik  yang dijalankan ke atas guru, penulis mendapati  terdapat banyak masalah yang terpaksa dihadapi ketika melaksanakan program Tahbīb al-Lughat al-сArabiyyat ini. Kebanyakan masalah yang berlaku adalah berkaitan dengan aktiviti sekolah yang sering bertembung dengan waktu P&P sehingga menjejaskan P&P yang sepatutnya. Selain itu, sukatan pelajaran dalam program ini didapati tidak selaras dengan sukatan pelajaran Bahasa Arab tingkatan satu sedia ada. Keadaan pelajar yang keluar masuk pada awal sesi persekolahan juga mengganggu perjalanan program. 
5.3 Cadangan Penulis
Implikasi dapatan dari kajian ini telah mencetuskan pandangan penulis bahawa program Tahbīb al-Lughat al-сArabīyyat di Malaysia ini masih boleh dikemaskini dan dipertingkatkan ke tahap yang lebih tinggi agar pelajar lebih bermotivasi mempelajari bahasa Arab dan lebih cepat menguasai bahasa tersebut. Usaha untuk menarik minat pelajar mempelajari bahasa ini hendaklah dimulakan semenjak hari pertama berada di tingkatan satu lagi . Justeru, di sini penulis ingin mencadangkan beberapa perkara yang boleh difikirkan bersama untuk dilaksanakan di sekolah:
a) Kementerian Pelajaran Malaysia

Dicadangkan kepada Kementerian Pelajaran Malaysia khususnya Jabatan Pendidikan Islam dan Moral (JAPIM) agar memasukkan modul Tahbīb al-Lughat al-сArabiyyat  ini sebagai salah satu elemen di dalam sukatan pelajaran (SP) dan Huraian Sukatan Pelajaran (HSP) sedia ada memandangkan ia adalah dua perkara yang sepatutnya selari dan berjalan seiring. Ini akan memudahkan guru melaksanakan program ini kerana sebelum ini guru mengajar mengikut sukatan pelajaran dan pada masa yang sama terpaksa melaksanakan modul ini dengan dua buku panduan yang berbeza.

Dalam ledakan zaman teknologi maklumat sekarang ini, KPM sepatutnya dapat menyediakan sebuah komputer riba untuk Panitia Bahasa Arab kerana ia sudah tentu dapat menggalakkan lagi proses P&P bahasa Arab secara lebih berkesan. Dengan perisian terkini dan bahan bantu mengajar (BBM) yang berkesan, para pelajar pasti akan lebih tertarik dan bermotivasi mempelajari bahasa Arab.

b) Jabatan Pelajaran Negeri

Taklimat penyelarasan untuk pelaksanaan program Tahbīb al-Lughat al-сArabiyyat ini sepatutnya diadakan oleh pihak Jabatan Pelajaran Negeri (JPN) seawal sesi persekolahan bermula supaya semua guru dapat melaksanakannya dengan penuh kefahaman yang selaras dan sekata. 

Jabatan Pelajaran Negeri (JPN) hendaklah sentiasa memantau pelaksanaan program ini di sekolah-sekolah yang terlibat dan seterusnya dapat memberi bimbingan yang sepatutnya kepada guru-guru bahasa Arab. JPN hendaklah menyediakan satu format laporan khusus untuk program ini dan mengarahkan semua sekolah yang terlibat menghantar laporan tersebut agar dapat mengenal pasti masalah yang sering berlaku di peringkat sekolah. Rumusan daripada laporan yang diterima hendaklah dibentangkan kepada guru-guru pada perjumpaan seterusnya agar guru dapat membuat penambahbaikan pada pelaksanaan  tahun berikutnya.
c) Panitia  Bahasa Arab

 
Kejayaan Pelaksanaan program Tahbīb al-Lughat al-сArabiyyat banyak bergantung kepada sejauh mana Panitia Bahasa Arab di sekolah tersebut memainkan peranannya. Dalam hal ini, Ketua Panitia dan ahli panitia Bahasa Arab tidak boleh menyerahkan tugas pelaksanaan program ini kepada guru yang mengajar tingkatan satu sahaja. Mereka hendaklah bekerjasama dan saling tolong menolong antara satu sama lain agar bebanan tugas melaksanakan program ini berada di atas bahu semua ahli. Mereka sepatutnya sentiasa berasa bertanggungjawab memupuk minat dan motivasi pelajar mempelajari bahasa Arab serta menghidupkan suasana bahasa Arab di sekolah . Berikut adalah beberapa cadangan mengenai tugas dan peranan Panitia Bahasa Arab yang perlu dilaksanakan dalam menjayakan program ini.
i. Merancang aktiviti yang sesuai sepanjang proses P&P dalam kelas dan luar kelas. 
Program Tahbīb al-Lughat al-сArabiyyat ini merupakan program khas untuk memperkenalkan Bahasa Arab kepada pelajar-pelajar Tingkatan Satu. Ia menggunakan perancangan khas yang rapi dan teliti. Justeru, adalah menjadi tanggungjawab Panitia Bahasa Arab untuk memastikan program ini berjalan lancar dan membuahkan hasil yang sepatutnya. Panitia sepatutnya menyediakan kertas kerja yang lengkap untuk diketengahkan kepada pihak pentadbir yang mengandungi cadangan-cadangan pelaksanaannya.

ii. Melaksanakan aktiviti yang dirancang melalui  pembahagian tugas yang sebaik mungkin.
Ketua Panitia Bahasa Arab hendaklah mengatur perjumpaan atau mesyuarat dengan ahli-ahli panitia untuk membincangkan pelaksanaan modul ini secara lebih terperinci. Pengagihan tugasan hendaklah dibuat agar pelaksanaannya tidaklah terletak di bahu beberapa orang guru sahaja malah semua ahli panitia dapat menyumbang tenaga mereka secara maksima dan lebih efektif.

iii. Menilai dan memantau perjalanan aktiviti terancang.

Segala aktiviti yang berkaitan dengan mata pelajaran bahasa Arab Tingkatan satu hendaklah dinilai dari masa ke semasa termasuk aktiviti di luar P&P. Panitia Bahasa Arab boleh menyusun satu slot persembahan ringkas pelajar tingkatan satu semasa perhimpunan mingguan diadakan seperti perbualan ringkas atau nasihat dalam bahasa Arab. Selain itu, satu majlis penutup Tahbīb al-Lughat al-сArabiyyat Tingkatan Satu atau acara kemuncak program ini sepatutnya diadakan yang mengandungi pelbagai bentuk persembahan murid Tingkatan Satu di dalam bahasa Arab.  Majlis seperti ini akan memperkenalkan program ini kepada seluruh warga sekolah dengan menyerlahkan keseronokan mempelajari bahasa Arab di samping dapat menambah minat dan motivasi pelajar mempelajari bahasa Arab.
iv. Mencerap guru pembimbing sepanjang proses P&P dengan izin pihak pentadbir.

Seperti yang terkandung dalam modul program Tahbīb al-Lughat al-сArabiyyat, kaedah P&P yang dijalankan hendaklah dipelbagaikan.Dengan keizinan dari pihak pentadbir sekolah, Ketua Panitia hendaklah mencerap guru pembimbing program ini sekurang-kurangnya  tiga kali sepanjang program berjalan. Pencerapan ini bertujuan untuk memastikan P&P yang berlaku tidak lari daripada modul asal. Rakaman perjalanan P&P tersebut juga boleh dijalankan untuk menambah koleksi bahan bantu mengajar Bahasa Arab. Ia akan menjadi model P&P bagi membantu guru-guru lain untuk memantapkan P&P mereka.
d) Guru Bahasa Arab

Guru memainkan peranan utama dalam melaksana dan menjayakan program ini. Sebagai fasilitator utama, guru bahasa Arab sepatutnya memiliki perkara berikut:

i. Mempunyai perwatakan yang dapat menarik minat pelajar sama ada semasa P&P atau di luar kelas.
ii. Mempunyai komitmen yang tinggi, semangat yang kuat dan mampu memotivasikan pelajar supaya mereka sentiasa mempunyai dorongan yang kuat untuk mempelajari bahasa Arab dan bercita-cita menguasai bahasa tersebut.
iii. Sentiasa membimbing pelajarnya menjalankan aktiviti dalam P&P serta menolong murid yang lemah dengan menyediakan sesi pemulihan.
iv. Mempunyai idea dan perancangan yang baik untuk diaplikasi semasa P&P bahasa Arab. Guru dicadangkan berbincang dan bertukar-tukar pengalaman dengan guru lain seperti guru bahasa Inggeris atau bahasa Melayu.

v. Menggunakan pelbagai strategi dan teknik pengajaran yang berkesan untuk mencapai objektif pengajaran di samping tidak akan menjemukan pelajar dengan teknik pengajaran yang serupa dan statik. 

vi. Menyediakan bahan P&P bahasa Arab yang berbeza mengikut kebolehan murid.
vii. Menggalakkan pelajar mencari dan menambah pengetahuan sendiri di luar kelas.
viii. Sentiasa menggunakan pujian dan ganjaran sebagai peneguhan ke atas pelajar.
ix. Menamatkan sesi P&P dengan berjaya sehingga murid berasa seronok dan tidak sabar untuk menunggu P&P yang seterusnya.
5.4 Cadangan Kajian Lanjutan

Kajian yang dijalankan oleh penulis ini adalah sangat terbatas dan mempunyai banyak kelemahan kerana banyak pembolehubah yang tidak dimasukkan. Oleh kerana belum ada kajian khusus yang dilakukan mengenai program Tahbīb al-Lughat al-сArabiyyat sebelum ini, maka kajian yang dijalankan  ini adalah satu kajian kes dan sangat terhad kepada satu populasi kecil di sebuah sekolah sahaja yang hanya melibatkan 50 orang pelajar tingkatan satu. Ia lebih bertujuan untuk melihat pelaksanaan program tersebut secara keseluruhannya.

Justeru, dicadangkan bagi kajian yang akan datang agar perancangan untuk membuat kajian hendaklah lebih teliti dengan batasan yang lebih luas lagi. Kajian seterusnya haruslah  mempunyai populasi sampel kajian yang lebih besar dan melibatkan lebih banyak sekolah seperti sekolah dalam sebuah daerah atau negeri. Pembolehubah yang lain juga boleh dimasukkan dalam kajian seperti taraf sosio-ekonomi dan pendidikan ibu bapa responden. Pengkaji lain juga boleh membuat kajian berdasarkan jenis sekolah seperti di SMKA, Kelas Aliran Agama (KAA) atau Sekolah Agama Bantuan Kerajaan (SABK). Kajian akan menjadi lebih menarik jika kajian tersebut dibuat dengan membuat perbandingan antara sekolah dari segi pencapaian pelajar dalam program itu.

Selain itu, penulis juga ingin mencadangkan agar kajian seterusnya dilakukan ke atas guru-guru bahasa Arab untuk melihat persepsi mereka dalam melaksanakan program ini. Ini sudah tentu akan dapat membantu pihak Kementerian Pelajaran Malaysia untuk membuat penambahbaikan dalam modul sedia ada di samping dapat menghasilkan idea-idea P&P yang lebih berkesan untuk pelajar tingkatan satu.  Kajian juga boleh dikhususkan kepada aspek pemerolehan bahasa yang lain seperti pengusaan kosa kata, kata kerja atau kata nama yang terkandung dalam modul ini dengan menggunakan  metodologi kajian lain termasuk, pemerhatian, tinjauan dan temubual. Kajian lain yang  dicadangkan adalah bagi P&P bahasa Arab dalam program j-QAF di sekolah rendah khususnya untuk pelajar tahun satu sekolah rendah.

5.5 Penutup
Walaupun kajian mengenai program Tahbīb al-Lughat al-сArabiyyat ini hanya melibatkan satu kajian kes di sebuah sekolah, ianya sangat penting dalam proses meningkatkan mutu P&P bahasa Arab di Malaysia ini. Guru bahasa Arab mempunyai tanggungjawab yang besar dalam menanam, membina  dan memupuk minat serta motivasi pelajar untuk mempelajari bahasa al-Quran ini. Semoga kajian yang tidak seberapa ini dapat dimanfaatkan oleh semua pihak yang terlibat dalam pendidikan bahasa Arab di Malaysia terutamanya Kementerian Pelajaran Malaysia, Institusi Perguruan (IP), Institut Pengajian Tinggi (IPT), sekolah-sekolah rendah dan menengah yang terlibat. Adalah menjadi harapan kita semua agar bahasa al-Quran ini akan terus unggul dan mekar di bumi Malaysia ini sebagai bahasa ilmu duniawi dan ukhrawi.
